
HENTIKAN BUDAYA SENIOR MENGHUKUM JUNIORPESURUHJAYA KANAK-
KANAK MERAKAMKAN TAKZIAH ATAS PEMERGIAN TRAGIS IRENE SOFIYA DI 
BATU PAHAT: SERU HORMATI SIASATAN POLIS DAN PERKUKUH 
PERLINDUNGAN KANAK-KANAK DI SEKOLAH 

 

KUALA LUMPUR (6 OKTOBER 2026) - Pesuruhjaya Kanak-Kanak (CC), Suruhanjaya Hak 

Asasi Manusia Malaysia (SUHAKAM), merakamkan ucapan takziah dan simpati yang 

mendalam kepada keluarga Allahyarhamah Irene Sofiya susulan pemergiannya yang tragis di 

Batu Pahat, Johor. Kehilangan nyawa seorang kanak-kanak merupakan satu tragedi yang amat 

menyayat hati, dan ingatan serta doa kami bersama keluarga serta insan tersayang yang sedang 

berduka dalam menghadapi saat yang amat sukar ini. 

CC menyeru orang awam, organisasi media dan pengguna media sosial agar memberikan 

privasi, maruah serta ruang yang sewajarnya kepada keluarga untuk melalui tempoh 

berkabung. Kami dengan tegas menyeru semua pihak agar mengawal diri dan tidak 

menerbitkan laporan media yang mengganggu privasi, menyebarkan imej yang menyedihkan 

atau mengedarkan dakwaan yang belum disahkan. 

Menghormati Siasatan Jenayah yang Sedang Berlangsung 

CC mengiktiraf tindakan pantas Polis Diraja Malaysia (PDRM) dalam memulakan siasatan 

menyeluruh berhubung kejadian tersebut. CC tidak membuat sebarang andaian awal berhubung 

keadaan, motif atau faktor khusus yang menyumbang kepada tragedi ini, termasuk laporan 

yang belum disahkan berkaitan kemungkinan berlakunya buli, dan menyeru orang awam agar 

mengelakkan spekulasi, tuduhan pramatang di platform dalam talian atau “perbicaraan oleh 

media”. 

Sekiranya kanak-kanak terlibat dalam apa jua keadaan, sama ada sebagai saksi, rakan sebaya 

yang terkesan atau individu yang sedang disiasat, proses yang adil dan hak mereka di sisi 

undang-undang hendaklah sentiasa dijamin. Selaras dengan Konvensyen Mengenai Hak 

Kanak-Kanak (CRC) dan Akta Kanak-Kanak 2001 [Akta 611], hak, privasi, maruah serta 

prinsip anggapan tidak bersalah bagi setiap kanak-kanak hendaklah dilindungi. Perlindungan 

terhadap hak dan kerahsiaan kanak-kanak yang sedang disiasat tidak bermakna keseriusan 

kehilangan yang berlaku dipandang ringan, dan tidak menghalang mana-mana pihak daripada 

dipertanggungjawabkan mengikut undang-undang. 

Membezakan Keadilan Jenayah dengan Perlindungan Institusi 

Walaupun siasatan jenayah oleh PDRM penting untuk menentukan fakta dan mengenal pasti 

sama ada terdapat sebarang kesalahan jenayah, CC menegaskan bahawa aspek perlindungan 

kanak-kanak dalam persekitaran pendidikan juga perlu diberi perhatian. Dalam hal ini, siasatan 

jenayah oleh pihak penguat kuasa dan semakan oleh Kementerian Pendidikan Malaysia (KPM) 

terhadap aspek keselamatan dan perlindungan kanak-kanak di institusi pendidikan merupakan 

dua proses yang berbeza, namun kedua-duanya penting dan saling melengkapi: 

1. Siasatan PDRM: Memberi tumpuan kepada penentuan fakta, pengumpulan bukti dan 

mengenal pasti liabiliti jenayah di bawah undang-undang yang berkaitan. 

2. Semakan Perlindungan oleh KPM: Meneliti kerangka pentadbiran, protokol 

pengawasan, strategi pengurusan risiko dan langkah-langkah keselamatan fizikal bagi 

mengenal pasti kelemahan sistemik serta mencegah tragedi seumpama ini daripada 

berulang. 

Persoalan yang lebih luas ini penting untuk mengenal pasti dan mencegah risiko pada masa 

hadapan. Namun, ia tidak bermaksud bahawa telah berlaku kegagalan di pihak institusi dalam 

kes ini. 

Memperkukuh Perlindungan di Sekolah, Kebertanggungjawaban Murid dan Protokol 

Selepas Waktu Persekolahan 

Setiap kanak-kanak berhak untuk belajar dalam persekitaran yang selamat dan melindungi 

kesejahteraan mereka. Keselamatan di sekolah bukan sekadar soal pematuhan kepada peraturan 

disiplin, tetapi juga memerlukan budaya yang mengutamakan perlindungan, kepentingan dan 

keperluan kanak-kanak. Bagi memperkukuh perlindungan kanak-kanak di semua sekolah, CC 

mengesyorkan agar KPM mempertimbangkan langkah-langkah berikut: 

• Pemantauan Keberadaan Murid yang Lebih Berkesan:  

Sekolah perlu memastikan keberadaan murid dipantau bukan sahaja melalui rekod 

kehadiran pada waktu pagi, tetapi juga melalui prosedur yang jelas apabila murid 

meninggalkan sekolah atau diserahkan kepada ibu bapa atau penjaga. Pemantauan 

juga perlu merangkumi kelas tambahan, aktiviti kokurikulum, latihan sukan dan 

aktiviti selepas waktu persekolahan. 

 

• Prosedur yang Jelas Apabila Murid Hilang atau Tidak Dapat Dikesan:  

KPM perlu menyediakan garis panduan yang seragam mengenai tindakan yang 

perlu diambil apabila seseorang murid tidak dapat dikesan. Ini termasuk tindakan 

pencarian segera, tanggungjawab pihak sekolah, tempoh untuk memaklumkan ibu 

bapa atau penjaga dan pihak pentadbiran, serta bila perkara tersebut perlu 

dilaporkan kepada PDRM. 

 

• Penilaian Risiko bagi Aktiviti Selepas Waktu Persekolahan:  

Sekolah perlu menilai risiko keselamatan bagi aktiviti yang dijalankan di luar waktu 

persekolahan biasa. Penilaian ini perlu mengambil kira jumlah petugas yang 

mengawasi murid, pergerakan murid di kawasan sekolah serta lokasi yang terpencil 

atau kurang dipantau. 

 

• Penilaian Menyeluruh terhadap Perlindungan Murid di Sekolah:  

KPM perlu melaksanakan penilaian secara menyeluruh di sekolah-sekolah bagi 

mengenal pasti kelemahan yang boleh menjejaskan keselamatan dan perlindungan 

murid. Ini termasuk pemantauan pergerakan murid, saluran pelaporan, kawasan 

sekolah yang kurang mendapat pengawasan serta tahap kesedaran warga sekolah 

mengenai perlindungan kanak-kanak. 

 

• Meningkatkan Kefahaman mengenai Perlindungan Kanak-Kanak:  

KPM perlu memastikan semua murid memahami dasar perlindungan kanak-kanak 

di sekolah, termasuk hak mereka untuk berada dalam persekitaran yang selamat, 

cara mengenal pasti dan melaporkan kejadian buli, penderaan atau gangguan, serta 

saluran yang boleh digunakan untuk mendapatkan bantuan. 

Sokongan Berasaskan Trauma dan Penyertaan Kanak-Kanak 

Kesan emosi dan psikologi daripada tragedi seperti ini terhadap rakan sekelas, sahabat dan 

seluruh komuniti sekolah perlu diberi perhatian segera dengan penuh empati. CC menyeru 

KPM dan agensi berkaitan agar menyediakan sokongan psikososial yang bersesuaian kepada 

murid dan warga pendidik yang terjejas. Sebarang interaksi dengan kanak-kanak yang menjadi 

saksi hendaklah mengambil kira keadaan emosi mereka, mengelakkan soal siasat berulang 

yang tidak perlu serta dilaksanakan dengan cara yang mesra dan sensitif terhadap keperluan 

kanak-kanak. 

Pada masa yang sama, kanak-kanak perlu diberi ruang untuk turut memainkan peranan dalam 

menjaga keselamatan diri dan rakan-rakan mereka. Saluran untuk membuat laporan atau 

mendapatkan bantuan di sekolah hendaklah mudah diakses, dipercayai, sulit dan mesra kanak-

kanak. Murid perlu tahu kepada siapa mereka boleh mendapatkan bantuan apabila berasa tidak 

selamat atau menyedari sesuatu yang membimbangkan melibatkan rakan mereka. 

Tragedi ini perlu menjadi pengajaran penting untuk memperkukuh sistem keselamatan dan 

perlindungan kanak-kanak di sekolah. Melindungi kanak-kanak memerlukan komitmen 

berterusan, tanggungjawab yang jelas serta langkah pencegahan yang berkesan di setiap 

persekitaran pembelajaran di Malaysia. 

Hari Kanak-Kanak Perempuan Antarabangsa disambut pada 11 Oktober setiap tahun, dan 

tragedi ini menjadi peringatan bahawa komitmen terhadap hak kanak-kanak perempuan mesti 

diterjemahkan kepada perubahan yang nyata dan bermakna. Setiap kanak-kanak perempuan 

berhak untuk belajar, membesar dan mengejar masa depan dalam persekitaran yang selamat. 

Tiada kanak-kanak perempuan seharusnya kehilangan nyawa hanya kerana pergi ke sekolah, 

yang sepatutnya menjadi tempat paling selamat untuk mereka belajar dan dilindungi daripada 

sebarang bentuk bahaya. 

CC akan terus melaksanakan mandatnya dalam memperjuangkan hak, keselamatan dan 

kepentingan terbaik setiap kanak-kanak. CC juga bersedia untuk bekerjasama dengan KPM, 

PDRM dan masyarakat sivil bagi memperkukuh perlindungan kanak-kanak di seluruh negara. 

Pesuruhjaya Kanak-Kanak 

Suruhanjaya Hak Asasi Manusia Malaysia (SUHAKAM) 

6 Oktober 2026 
 


